Маңызды басымдықтар

2021 жылғы 10 желтоқсан

Елбасы кітапханасында «Көшбасшылық. Тұрақтылық. Өрлеу» Халықаралық ғылыми-тәжірибелік конференция өтті. 
[bookmark: _GoBack]Қазақстан халқы Ассамблеясының Мәжілістегі депутаттық тобының мүшелері С. Абдрахманов, А. Милютин, А. Рау, Ю.Ли, Г.Шиповских Елбасы кітапханасында өткен Қазақстан Тәуелсіздігінің 30-жылдығына арналған «Көшбасшылық. Тұрақтылық. Өрлеу» халықаралық ғылыми-тәжірибелік конференциясына қатысты.
Конференция – Қазақстан Тәуелсіздігінің 30 жылдығын мерекелеуге арналған бағдарламадағы негізгі іс-шаралардың бірі. Елбасы кітапханасы баспасөз қызметінің ақпараты бойынша, іс-шараға танымал халықаралық саясаткерлер, мемлекет және қоғам қайраткерлері, ғылыми-зерттеу институттарының басшылары, Қазақстанның Тұңғыш Президенті – Елбасы Нұрсұлтан Назарбаевтың үзеңгілестері қатысты.
Конференция аясында өткен «Тәуелсіздіктің бағдары мен белестері» пленарлық отырысында ҚР Парламенті Мәжілісінің Төрағасы Нұрлан Нығматулин құттықтау сөз сөйлеп, Нұрсұлтан Назарбаевтың көшбасшылығы тәуелсіздік таңында әлеуметтік-экономикалық және қоғамдық-саяси тұрақтылықты қамтамасыз еткенін, Қазақстанның бүгінгі күнге дейінгі өрлеуі мен серпінді дамуының негізі болғанын атап өтті. 
Ресей Федерациясы Федералдық Жиналысы Мемлекеттік Думасы төрағасының бірінші орынбасары Александр Жуков Н.Ә.Назарбаевтың Ресей Федерациясымен көпжақты достық байланыстар мен стратегиялық серіктестікті нығайтудағы рөлі мен маңыздылығына тоқталды.     
ҚР Президенті Әкімшілігі басшысының бірінші орынбасары Дәурен Абаев өз сөзінде үздіксіз дамудың отыз жылдығының басты қорытындысы ұлт құрудағы жетістік болып табылатынын ерекше атап өтті. 
Бейнебайланыс арқылы пленарлық отырысқа сонымен қатар БҰҰ-ның бұрынғы бас хатшысы, Жаһандық жасыл өсім институтының президенті Пан Ги Мун, Түркияның бұрынғы президенті Абдулла Гүл, Германияның бұрынғы федерал канцлері Герхард Шредер, АҚШ-тың бұрынғы мемлекеттік хатшысы Джеймс Бейкер, М.В.Ломоносов атындағы Мәскеу мемлекеттік университетінің ректоры Виктор Садовничий қатысты.
«Тарих тағылымы» панельдік сессиясы Қазақстан Республикасы Тұңғыш Президенті – Елбасы кітапханасының директоры Бақытжан Темірболаттың модераторлығымен өтті.
«Тәуелсіздіктің 30 жылдық жолында Қазақстан біраз эмпирикалық және теориялық тәжірибе жинады. Оның еліміз үшін ғана емес, бүкіл халықаралық қоғамдастық үшін үлкен практикалық маңызы бар. Бұл тәжірибе адамзатқа төніп тұрған негізгі сын-қатерлер мен қауіптерді дұрыс шешудің нақты алгоритмдерін ұсынады. Қазақстан жолының оң болуын болуын қамтамасыз еткен бұл алгоритмдерге бүгінде әлем «Назарбаев моделі» деген атау қойған», - деді Б.Темірболат.
Қырғызстан Сыртқы істер министрлігі Дипломатиялық академиясының халықаралық қатынастарды талдау орталығының директоры, бұрынғы сыртқы істер министрі, ШЫҰ-ның бұрынғы бас хатшысы Мұратбек Иманалиев Қазақстанның халықаралық кеңістікпен жылдам үндескенін айтып, бұл жетістіктің Қазақстанның Тұңғыш Президенті Н.Ә. Назарбаевтың еңбегі екенін белгіледі.
Сарапшылар Қазақстан мемлекетінің құрылуы – Нұрсұлтан Әбішұлы Назарбаевтың ізі тарихта қалған үлкен еңбегі екенін, Нұрсұлтан Назарбаев оқиғалардың ұзақ мерзімді барысын дәл болжай білу қабілетімен ойшыл ретінде ерекшеленетінін, бүгінде олар Еуразиядағы интеграциялық процестермен байланысты болып отырғанын атап өтті. 
Конференция аясында отандық және шетелдік ғалымдар мен сарапшылар баяндама жасаған «Тарих тағылымы», «Қоғам және құндылықтар», «Ілгері даму басымдықтары» панельдік сессиялары өтті.
Конференцияны Қазақстан Республикасы Тұңғыш Президенті – Елбасы кітапханасы, Қазақстан Республикасы Президенті жанындағы Қазақстан стратегиялық зерттеулер институты мен Нұрсұлтан Назарбаев қоры бірлесіп ұйымдастырды. 
Іс-шара Қазақстан Республикасы Ақпарат және қоғамдық даму министрлігінің, Қазақстан Республикасы Сыртқы істер министрлігінің, Нұр-Сұлтан қаласы әкімдігінің қолдауымен өтті.  





